
Ir-RANDAN
L-Ewwel Ħadd tar-Randan (A)                                                                     5 ta’ Marzu 2017

1.0       Ir-Randan huwa stedina qawwija biex nagħmlu bidu ġdid bħala tħejjija għall-Għid tal-Qawmien, ir-rebħa ta’ Kristu fuq il-mewt.


· Mgħandniex, bħala insara, nikkuntentaw b’ħajja medjokri, iżda għandna nippruvaw bl-għajnuna t’Alla nikbru fil-ħbiberija tagħna miegħu.

· Ir-Randan joffrilna żmien tajjeb biex niġġeddu fil-laqgħa tagħna ma’ Kristu ħaj fil-kelma tiegħu, fis-sagramenti u fil-proxxmu.

· L-Ispirtu s-Santu jmexxina lejn it-Triq vera tal-konverżjoni, tat-tiġdid spiritwali, biex 

· niskopru mill-ġdid id-don tal-Kelma t’Alla, 

· nissaffew mid-dnub li jagħmina, u

· naqdu lil Kristu preżenti f’ħutna fil-bżonn.

2.0
Il-Mulej Ġesù, li fl-erbgħin jum fid-deżert rebaħ il-qerq tax-Xitan, jurina t-Triq li fiha għandna nimxu.


Ix-Xitan kien jaf illi l-Mulej Ġesù kellu setgħa aqwa minn tiegħu, iżda f’Ġesù bniedem għajjien, bil-ġuħ, u bil-għatx, wara sawma ta’ erbgħin jum, ix-Xitan kien qed jara fih xi elementi ta’ dgħufija.

3.0
X’nitgħallmu minn dak li qrajna fil-Kelma t’Alla fl-Ewwel Ħadd ta’ dan ir-Randan?

· Il-ħtieġa li nfittxu mumenti ta’ skiet u ta’ talb biex niskopru aħjar lilna nfusna u nsaħħu l-ħbiberija intima tagħna m’Alla.

· Illi t-tentazzjonijiet huma parti mill-ħajja.  Huma mumenti ta’ prova u ta’ opportunità biex nissaħħu spiritwalment.

· Illi meta nħossuna għajjiena, dgħajfa, qalbna maqtuha, ix-Xitan isib art tajba biex jersaq lejna u jwaqqagħna.

· Illi hawn tentazzjonijiet illi mill-ewwel nintebħu bihom u nwarrbuhom jew niqfulhom u tentazzjonijiet aktar sottili bħal meta tidħol fina l-kultura ta’ “xejn mhu xejn,” jew “naħsbu illi d-dnub ma jeżistiex,” jew meta nimxu mal-kurrent u ngħixu ħajja mondana.

· Niftakru illi Ġesù rebaħ id-dnub bil-passjoni, il-mewt u l-qawmien tiegħu.  Aħna wlied il-Qawmien.  Il-grazzja t’Alla teħlisna mit-tnassis tad-demonju.
· Is-sigriet biex ngħixu ħajja serena huwa 

· it-talb, 

· iċ-ċaħda ta’ dak li mhux veru, mhux tajjeb u mhux ġust, u 

· il-karità konkreta mal-proxxmu fil-bżonn.

· Il-Messjaniżmu ta’ Ġesù ma kienx jikkonsisti filli jinqeda Huwa, jew li jidħol f’kompromess mal-poter, iżda l-Mulej Ġesù

· ġie biex jurina il-wiċċ veru tal-Missier, 
· ġie fostna biex jaqdi u jagħi ħajtu għalina biex ikollna ħelsien sħiħ u nkunu nistgħu ngħixu bħal aħwa ta’ Missier Wieħed.

